
BIOLOGIYA FANINI INTEGRATIV TEXNOLOGIYALAR ASOSIDA 

O‘QITISHDA VEB-PLATFORMALARDAN FOYDALANISH 

METODIKASI 

 

Ibodova Mahfuza Namozovna,  

Navoiy davlat universiteti “Biologiya”  kafedrasi dotsenti 
 

             Annotatsiya. Mazkur maqolada biologiya fanini o‘qitishda integrativ 

texnologiyalar asosida yaratilgan veb-platformalardan foydalanish metodikasi tahlil 

qilingan. Integrative-biology.uz platformasining tuzilishi, didaktik imkoniyatlari, 

4K modeli, 5E instruksion modeli, Bloom taksonomiyasi hamda kooperativ ta’lim 

strategiyalari (Jigsaw, Think-Pair-Share, RBCL) bilan integratsiyasi yoritilgan. 

Tajriba-sinov ishlari natijalari statistik ma’lumotlar asosida keltirilgan. 

Kalit so‘zlar: integrativ texnologiya, veb-platforma, biologiya ta’limi, 4K 

modeli, 5E modeli, Bloom taksonomiyasi, kooperativ ta’lim, akademik litsey. 

 

МЕТОДИКА ИСПОЛЬЗОВАНИЯ ВЕБ-ПЛАТФОРМ В 

ПРЕПОДАВАНИИ БИОЛОГИИ НА ОСНОВЕ ИНТЕГРАТИВНЫХ 

ТЕХНОЛОГИЙ 

 

          Аннотация. В данной статье проанализирована методика 

использования веб-платформ, разработанных на основе интегративных 

технологий, в процессе преподавания биологии. Освещены структура 

платформы Integrative-biology.uz, её дидактические возможности, а также 

интеграция с моделью 4K, инструкционной моделью 5E, таксономией Блума 

и стратегиями кооперативного обучения (Jigsaw, Think–Pair–Share, RBCL). 

Результаты опытно-экспериментальной работы представлены на основе 

статистических данных. 

Ключевые слова: интегративная технология, веб-платформа, 

биологическое образование, модель 4К, модель 5E, таксономия Блума, 

кооперативное обучение, академический лицей. 

 

METHODOLOGY OF USING WEB PLATFORMS IN TEACHING 

BIOLOGY BASED ON INTEGRATIVE TECHNOLOGIES 

 

         Abstract.  This article analyzes the methodology for using web platforms 

developed on the basis of integrative technologies in biology education. It describes 

the structure and didactic capabilities of the Integrative-biology.uz platform, as well 

as its integration with the 4C model, the 5E instructional model, Bloom’s Taxonomy, 

and cooperative learning strategies (Jigsaw, Think–Pair–Share, and RBCL). The 

results of the experimental study are presented based on statistical data. 

Keywords: integrative technology, web platform, biology education, 4C 

model, 5E model, Bloom’s Taxonomy, cooperative learning, academic lyceum. 

 

Zamonaviy ta’lim tizimida axborot-kommunikatsiya texnologiyalarining 

rivojlanishi o‘quv jarayonini tashkil etishning yangi shakllarini talab etmoqda. 

Xususan, biologiya fanini o‘qitishda nazariy bilimlarni amaliyot bilan uzviy 

bog‘lash, fanlararo integratsiyani ta’minlash va o‘quvchilarning mustaqil bilim olish 

ko‘nikmalarini rivojlantirish dolzarb pedagogik masalalardan biri hisoblanadi [1]. 

Jahon ta’lim tendensiyalari, jumladan PISA va TIMSS xalqaro baholash 

dasturlarining natijalari shuni ko‘rsatadiki, o‘quvchilarning tabiiy-ilmiy 

savodxonligini oshirishda an’anaviy o‘qitish usullari yetarli samara bermayapti [2]. 

Ushbu vaziyatda veb-platformalar biologiya ta’limini integrativ 

texnologiyalar asosida tashkil etishning samarali vositasiga aylanmoqda. Veb-

platformalar o‘quv materialini strukturaviy tarzda taqdim etish, interfaol topshiriqlar 

orqali bilimlarni mustahkamlash, o‘quvchi faoliyatini masofadan kuzatish va 

individual yondashuvni ta’minlash imkonini beradi [3]. Shu bilan birga, veb-

platformalarning pedagogik salohiyati faqat texnik vosita sifatida emas, balki 

didaktik tizim komponenti sifatida to‘g‘ri metodik asoslanganda to‘liq namoyon 

bo‘ladi [4]. 

Maqolaning maqsadi — akademik litseylarda biologiya fanini integrativ 

texnologiyalar asosida o‘qitishda veb-platformalardan foydalanishning metodik 

tizimini ishlab chiqish va uning samaradorligini tajriba-sinov natijalari asosida 

asoslashdan iborat. 

Integrativ ta’lim tushunchasi fanlararo bog‘lanishlarni, turli bilim sohalarini 

yagona kontekstda birlashtirishni anglatadi. Pedagogik adabiyotlarda integrativ 

yondashuv o‘quvchida tizimli tafakkurni shakllantiruvchi omil sifatida ta’riflanadi 

[5]. Biologiya fani o‘z tabiatiga ko‘ra kimyo, geografiya, ekologiya, informatika 

kabi fanlar bilan uzviy bog‘liq bo‘lgani sababli, integrativ texnologiyalarni joriy 

etish uchun qulay maydon hisoblanadi [6]. 

Veb-platformalarning didaktik imkoniyatlari quyidagi yo‘nalishlarda 

namoyon bo‘ladi: 

— o‘quv kontentini multimedia formatida (matn, video, animatsiya, interfaol 

sxema) taqdim etish; 

 — o‘quvchi bilimini avtomatik test va topshiriqlar orqali baholash; 

 — o‘qituvchi va o‘quvchi o‘rtasida masofaviy fikr almashish imkoniyatini 

yaratish; 

 — o‘quv materialini individual sur’at va daraja bo‘yicha moslashtirish [7]. 

Xorijiy tadqiqotlarda ta’kidlanishicha, veb-asosli o‘quv muhitlari 

o‘quvchilarning motivatsiyasini oshiradi va o‘z-o‘zini boshqargan ta’lim (self-

regulated learning) ko‘nikmalarini rivojlantiradi [8]. Shu bilan birga, platformaning 

shunchaki mavjudligi emas, balki uning pedagogik dizayni — ya’ni kontentning 

ilmiy-metodik asoslanganligi — samaradorlikni belgilovchi asosiy omil hisoblanadi 

[9]. 

Zamonaviy pedagogikada integrativ texnologiyalar tushunchasi tizimli 

yondashuvning yadrosi bo‘lib, u biologiya fanini o‘qitishda ikki asosiy o‘q atrofida 

shakllanadi: mazmuniy integratsiya (fanlararo fanlararo bilimlar bog‘liqligi) va 

texnologik integratsiya (turli raqamli resurslarning yagona ta’limiy muhitda 

mujassamlashuvi). Ushbu komponentlarning uyg‘unligi o‘quvchilarda voqelikni 

parcha-parcha emas, balki yaxlit tizim sifatida idrok etish imkonini beruvchi 

"holistik tafakkur"ni shakllantiradi. 

Biologiya fanining tabiatan fanlararo xususiyati (biokimyo, biofizika, 

biomatematika) uni integratsiyaga eng moyil fanlardan biri sifatida tavsiflaydi. 

Misol tariqasida, "Hujayra tuzilishi va hayotiy jarayonlari" mavzusini olaylik. 

An’anaviy yondashuvda bu mavzu statik o‘rganilsa, integrativ texnologiyalar 

vositasida u quyidagicha boyitiladi: 

 Kimyoviy aspekt: Hujayra membranasi orqali moddalar 

almashinuvidagi kimyoviy bog‘lanishlar va ionlar muvozanati. 

 Matematik aspekt: Osmotik bosim va diffuziya tezligini hisoblash 

orqali matematik tahlil ko‘nikmalarini rivojlantirish. 

 Ekologik aspekt: Tashqi muhit omillarining hujayra hayotiga ta’sirini 

tahlil qilish orqali tizimli ekologik yondashuvni shakllantirish. 

Ushbu yondashuv o‘quv materialining abstraktligini kamaytirib, fanlararo 

bog‘liqlik orqali o‘quvchida ilmiy dunyoqarashning barqarorligini ta’minlaydi. 

Raqamli ta’lim muhitida veb-platformalar pedagogik jarayonni 

individuallashtirishning eng kuchli instrumentiga aylanadi. An’anaviy sinf-dars 

tizimida o‘qituvchining barcha o‘quvchilarga bir vaqtning o‘zida individual 

yondashuvi qiyin kechadi, ammo veb-platformalar (LMS tizimlari, interaktiv 

muhitlar) yordamida bu jarayon avtomatlashtiriladi: 

1. Adaptiv ta’lim: Kuchli o‘quvchilar uchun qidiruv-tadqiqot 

xarakteridagi murakkab topshiriqlar, model yaratish yoki simulyatsiya tahlili taklif 

etilsa, o‘zlashtirishi sustroq o‘quvchilar uchun bosqichma-bosqich tushuntiruvchi 

videolar, tayanch sxemalar va interaktiv testlar taqdim etiladi. 

2. Individual ta’lim trayektoriyasi: Har bir o‘quvchi o‘zining kognitiv 

tezligida harakatlanishi va o‘zlashtirishdagi "bo‘shliqlarni" platforma orqali 

mustaqil to‘ldirishi mumkin. 

3. Refleksiya va teskari aloqa: Platformalar o‘quvchining o‘zlashtirish 

sur’atini real vaqt rejimida kuzatish imkonini beradi, bu esa o‘qituvchiga dars 

jarayonini o‘z vaqtida korreksiya qilish (tuzatish kiritish) imkonini yaratadi. 

Biologiya ta’limida veb-platformalardan integrativ texnologiyalar asosida 

foydalanish – bu shunchaki axborot texnologiyasini joriy etish emas, balki ta’lim 

mazmunini yangicha sifat bosqichiga olib chiqishdir. Bunday metodika 

o‘quvchilarda nafaqat biologik bilimlarni, balki o‘zgaruvchan axborot muhitida 

mustaqil tadqiqot olib borish va ma’lumotlarni tahlil qilish kabi XXI asr 

kompetensiyalarini shakllantiradi. Bu yondashuv an’anaviy o‘qitish uslubidan 

"o‘quvchi markazlashgan" (student-centered) ta’lim modeliga o‘tishning eng 

samarali strategiyasi hisoblanadi.[7; 9]. 

Tadqiqot doirasida ishlab chiqilgan integrative-biology.uz veb-platformasi 

akademik litseylarda biologiya fanini integrativ texnologiyalar asosida o‘qitishga 

mo‘ljallangan bo‘lib, Adliya vazirligi tomonidan DGU 60064 raqami bilan 

ro‘yxatga olingan [10]. Platforma 6 ta bo‘lim, 12 ta bob va 60 dan ortiq mavzuni o‘z 

ichiga oladi, har bir mavzu TPACK (Technological Pedagogical Content 

Knowledge) modeliga muvofiq ishlab chiqilgan. 

Platformaning kontenti Bloom taksonomiyasining olti bosqichi — bilish, 

tushunish, qo‘llash, tahlil qilish, sintez qilish va baholash — asosida bosqichma-

bosqich murakkablashtirilgan tarzda tuzilgan. Bu yondashuv o‘quvchining bilim 

olish jarayonini quyi bosqichlardan yuqori kognitiv darajalarga izchil o‘tkazishga 

xizmat qiladi. 

O‘quv jarayonini tashkil etishda 4K modeli (kreativlik, kritik tafakkur, 

kommunikatsiya, kollaboratsiya) asos qilib olingan bo‘lib, platformadagi har bir 

topshiriq ushbu to‘rt komponentdan kamida ikkitasini rivojlantirishga yo‘naltirilgan 

. Shuningdek, mavzularni o‘zlashtirish jarayoni 5E instruksion modeli — Engage 

(jalb etish), Explore (izlanish), Explain (tushuntirish), Elaborate (chuqurlashtirish), 

Evaluate (baholash) — bosqichlariga muvofiq strukturalashtirilgan. Ushbu model 

o‘quvchining bilimni passiv qabul qiluvchidan faol quruvchisiga aylanishini 

ta’minlaydi. 

Platforma texnik jihatdan uchta asosiy modulni o‘z ichiga oladi: nazariy-

kontent moduli (matn, video-darslar, interaktiv sxemalar), baholash moduli (test 

topshiriqlari, ochiq savollar, loyiha topshiriqlari) va monitoring moduli (o‘qituvchi 

uchun o‘quvchi faoliyatini kuzatish paneli). Har bir modul mos ravishda kognitiv, 

faoliyat va nazorat komponentlariga mos keladi, bu esa didaktik tsiklning to‘liqligini 

ta’minlaydi. Kontentni joylashtirishda GOST 7.0.5-2008 standartiga muvofiq 

manba ko‘rsatkichlari va OAK tomonidan tan olingan nashrlarga havolalar 

keltirilgan bo‘lib, bu o‘quvchida ilmiy manbalar bilan ishlash madaniyatini 

shakllantirishga xizmat qiladi. 

Integrativ texnologiyalar asosida o‘qitishning samaradorligini oshirishda 

kooperativ ta’lim strategiyalarini veb-platforma imkoniyatlari bilan uyg‘unlashtirish 

muhim ahamiyatga ega. Tadqiqotda quyidagi uchta strategiya qo‘llanildi: 

Jigsaw (“boshqotirma”) usuli — o‘quvchilar kichik guruhlarga bo‘linib, har 

bir a’zo mavzuning bir qismi bo‘yicha “ekspert” bo‘ladi, so‘ngra platformadagi 

tegishli modul orqali o‘z bilimini guruhga uzatadi. Think-Pair-Share (“O‘yla-

Juftlash-Ulash”) texnikasi platformadagi muammoli topshiriqlar asosida individual 

fikrlash, juft holda muhokama qilish va sinf bilan bo‘lishish bosqichlarini o‘z ichiga 

oladi . RBCL (Research-Based Collaborative Learning) yondashuvi esa 



 

 

83 
 

2026-yil 

7-son 

o‘quvchilarni platformadagi ma’lumotlar bazasi va manbalar asosida kichik tadqiqot 

loyihalarini bajarishga yo‘naltiradi. 

Ushbu strategiyalarning veb-platforma bilan integratsiyasi o‘quvchilarda 

nafaqat predmet bo‘yicha bilimlarni, balki kommunikativ va tadqiqotchilik 

ko‘nikmalarini ham rivojlantirishga xizmat qiladi . 

Kooperativ strategiyalarni veb-muhitga ko‘chirishda o‘qituvchining roli ham 

o‘zgaradi: u endi faqat bilim uzatuvchi emas, balki o‘quv jarayonini moderatsiya 

qiluvchi va guruh dinamikasini boshqaruvchi shaxsga aylanadi. Platformadagi 

guruh xonalari (breakout-bo‘limlar) va umumiy loyihalar taxtasi orqali o‘qituvchi 

har bir guruhning ishlash jarayonini real vaqt rejimida kuzatish, zarur hollarda 

yo‘naltiruvchi fikr-mulohaza (feedback) berish imkoniyatiga ega bo‘ladi. Bu, o‘z 

navbatida, formativ baholashning sifatini oshiradi va o‘quvchiga o‘z bilim olish 

jarayoni ustidan nazoratni his qilish imkonini beradi . 

Veb-platformadan foydalangan holda biologiya darsini tashkil etish 

metodikasi quyidagi bosqichlarni o‘z ichiga oladi: 

                                        1-jadval.  

Veb-platforma asosida integrativ dars tuzilishi 

№ Bosqich Mazmuni 

1 Jalb etish (Engage) Platformadagi qiziqarli video yoki 

muammoli savol orqali o‘quvchi e’tiborini 

mavzuga jalb qilish. 

2 Izlanish (Explore) Kichik guruhlarda (Jigsaw) platforma 

materiallari asosida mustaqil izlanish olib 

borish. 

3 Tushuntirish (Explain) O‘quvchilar Think-Pair-Share texnikasi 

asosida topgan ma’lumotlarini tushuntiradi. 

4 Chuqurlashtirish 

(Elaborate) 

RBCL yondashuvi asosida kichik tadqiqot 

topshirig‘ini bajarish. 

5 Baholash (Evaluate) Platformaning avtomatik test tizimi va 

o‘qituvchi tomonidan formativ baholash. 

Ushbu bosqichma-bosqich metodika har bir darsni yaxlit didaktik tsikl sifatida 

tashkil etish imkonini beradi, bunda veb-platforma nafaqat axborot manbai, balki 

o‘quv faoliyatini boshqaruvchi vosita vazifasini ham bajaradi . 

Ishlab chiqilgan metodikaning samaradorligini aniqlash maqsadida Navoiy 

viloyatidagi to‘rtta akademik litseyda (NavDU, TDTU, TDFI, QDU akademik 

litseylari) tajriba-sinov ishlari o‘tkazildi. Tadqiqotga jami 581 nafar o‘quvchi jalb 

etildi, ular nazorat va tajriba guruhlariga taqsimlandi . 

Tajriba guruhlarida veb-platforma asosidagi integrativ metodika, nazorat 

guruhlarida esa an’anaviy o‘qitish usullari qo‘llanildi. Tajriba-sinov natijalari 

o‘quvchilarning bilim sifati ko‘rsatkichi tajriba guruhlarida nazorat guruhlariga 

nisbatan 12,5 foizga yuqori ekanligini ko‘rsatdi. Natijalarning statistik 

ishonchliligini tekshirish uchun xi-kvadrat (χ²) mezonidan foydalanildi, hisoblangan 

qiymat χ²=50,87 bo‘lib, bu jadval qiymatidan katta bo‘lgani sababli farqlar statistik 

jihatdan ishonchli (p<0,05) deb topildi. 

Olingan natijalar veb-platforma asosidagi integrativ texnologiyalarning 

biologiya ta’limi sifatini oshirishga real hissa qo‘shishini tasdiqlaydi. Ayniqsa, 

o‘quvchilarning fanlararo bog‘lanishlarni idrok etish, mustaqil izlanish va guruh 

bo‘lib ishlash ko‘nikmalari sezilarli darajada yaxshilanganligi qayd etildi . 

Tajriba-sinov jarayonida qo‘llanilgan so‘rovnoma va kuzatuv natijalari 

o‘quvchilarning platformaga nisbatan munosabatini ham aniqladi: 

respondentlarning katta qismi veb-platformadagi interfaol topshiriqlarni an’anaviy 

darslik topshiriqlariga nisbatan qiziqarliroq va tushunarliroq deb baholadi. Shu bilan 

birga, o‘qituvchilar tomonidan o‘tkazilgan ekspert baholashda platformaning 

monitoring moduli o‘quvchi progressini real vaqtda kuzatish va o‘z vaqtida 

pedagogik tuzatishlar kiritish imkonini berishi alohida ta’kidlandi. Natijalarning 

ishonchliligini yanada mustahkamlash maqsadida tajriba va nazorat guruhlaridagi 

o‘zlashtirish darajalarining taqsimoti solishtirma tahlil qilindi, bunda tajriba 

guruhlarida yuqori va o‘rta darajadagi o‘quvchilar ulushining sezilarli o‘sishi 

kuzatildi, past daraja ko‘rsatkichi esa mos ravishda kamaydi. 

Xulosa qilib aytganda, biologiya fanini integrativ texnologiyalar asosida 

o‘qitishda veb-platformalardan foydalanish metodikasi zamonaviy ta’lim sifatini 

oshirishning samarali yo‘nalishlaridan biridir. Integrative-biology.uz platformasi 

misolida ko‘rsatilganidek, 4K modeli, 5E instruksion modeli, Bloom taksonomiyasi 

hamda kooperativ ta’lim strategiyalarining (Jigsaw, Think-Pair-Share, RBCL) 

uyg‘unlashtirilgan holda qo‘llanilishi o‘quvchilarning nafaqat predmet bo‘yicha 

bilim sifatini, balki XXI asr ko‘nikmalarini ham rivojlantirishga xizmat qiladi. 

Tajriba-sinov natijalari (12,5% samaradorlik ko‘rsatkichi, χ²=50,87) ishlab 

chiqilgan metodikaning ilmiy va amaliy asoslanganligini tasdiqladi. Kelgusida 

ushbu metodikani boshqa tabiiy-ilmiy fanlarni o‘qitishda ham qo‘llash 

imkoniyatlarini tadqiq etish dolzarb vazifa bo‘lib qolmoqda. 

